
Foru Komunitateak “Nafarroa. Orekan dagoen Lurraldea” leloarekin parte hartuko du Expo Zaragoza 2008 Erakusketan

Asteazkena, 2008ko apirilaren 30a. Foru Komunitateak “Nafarroa. Orekan dagoen Lurraldea” leloarekin parte hartuko du Expo Zaragoza 2008 Erakusketan. Mezu horren bidez Lurraren orekari eusteko Nafarroan egiten diren jardunbide egokien berri eman nahi dute, ingurumenaren ikuspuntutik (energia garbia sortzeko proiektuak, birziklapena, arazketa eta uraren erabilera eraginkorra) zein giza ikuspuntutik (garapenerako lankidetzako proiektuetarako ekarpenak, sostengua egoera txarrean dauden taldeei, gizarte zerbitzuak, etab.).
Alberto Catalán Erakundeekiko Harremanetarako eta Gobernuaren Eledunaren Departamentuko kontseilariak adierazi duenez, “Nafarroak Expo Zaragoza 2008 Erakusketari egin nahi dion ekarpen nagusia honako hau da: uraren erabilera eta kudeaketa arduratsuaz hitz egiteaz gain, kohesioari eta aurrerabide sozialari buruz ere hitz egitea”. Adierazpenok gaur goizean egin ditu kontseilariak, Nafarroako Parlamentuko Erakundeekiko Harremanetarako Batzordean, Foru Komunitateak Expo Zaragoza 2008 Erakusketan izanen duen parte-hartzearen xehetasunak aurkezteko egin duen agerraldian. 
Gainera, Nafarroako Gobernuaren eledunak nabarmendu duenez, “Nafarroa Komunitate arduratsua dela adierazi nahi dugu, ingurumenaren ikuspuntutik zein giza ikuspuntutik, Komunitate solidarioa dela, egoera txarrean daudenen garapenarekiko konpromisoa hartu duela, eta Komunitate berritzailea dela, ingurune naturalaren zainketarekin zerikusia duten teknologien ezarpenari dagokionez. Garapen iraunkorra, ingurumenaren zein gizartearen ikuspuntutik.”
Nafarroako Pabilioia 

Nafarroak bere Pabilioia izanen du Expo Zaragoza 2008 Erakusketan. Hain zuzen ere, Autonomia Erkidegoen Eraikinean egonen da, esparruaren ekialdean, Ebroko Atetik oso gertu. Zehazki, Espainiako eta Aragoiko Pabilioien artean egonen da, Madril, Errioxa eta Extremadurako erakustokien ondoan. 
Pabilioia Ken enpresak diseinatu du; hots, proiektua esleitu eta egiteko lehiaketa irabazi zuen enpresak. Óscar Pérez eta Carlos Pereda arkitektoek eta “Obras y Proyectos Grupo 20R S.L.” enpresak eraiki dute. 

Pabilioiak 360 metro koadroko azalera eta 7 metroko altuera ditu. Sarreran atarte bat du, eta bertatik kubo formako erakustoki ireki batera sar daiteke. Bertan, mosaiko zirraragarri eta koloretsua egonen da ikusgai, mugitzen ari diren pertsonak, testuak eta paisaia naturalak dituena. Helburua ikuslea inguratu eta esperientzia gogoangarri batean murgiltzea da. 

Horretarako, lau hormetatik hirutan hogeita hamar metro luzeko ikus-entzunezko handi bat proiektatuko dute, U forman. Ingurumenaren zein gizartearen ikuspuntutik garapen iraunkorraren alde lan egiten duten 24 nafarren adierazpenak dira, Nafarroako erakunde eta talde askoren ordezkari diren nafarren adierazpenak. Ezagunenen artean Cuco Ziganda, Patxi Mangado, Pablo Hermoso de Mendoza, Miguel Indurain eta María Bayo aipa ditzakegu. Ikus-entzunezkoa Nafarroako Arena ekoizpen-etxeak egin du. 
Gainera, Pabilioiaren sabaian Lurraren irudi bat proiektatuko dute, eta bira eginen du, bisitarien buruen gainean. Irudiaren bidez gizakiok planeta bakarra dugula eta etorkizuneko belaunaldietarako bizirik eusteko betebeharra dugula adierazi nahi dute. 

Nafarroak Expo Erakusketarako programatu dituen ekitaldi nagusiak

Nafarroaren Ohorezko Eguna ekainaren 28a izanen da. Egun horretan Nafarroako ordezkari ofizialen talde bat joanen da Erakusketara, Miguel Sanz eta Foru Komunitateko agintari nagusiak buru dituela, eta Espainiako Gobernuko ordezkariek, Expo Zaragoza 2008 Erakusketako Komisarioak eta Aragoiko Gobernuak harrera eginen diete. 
Nafarroako folklorea ezagutzera emateko, desfile bat eta zenbait emanaldi eginen dituzte Expo esparruan, Iruñea, Zangoza eta Tafallako erraldoi eta buruhandiekin, Lizarra eta Oliteko musika bandekin, eta Tuterako dantzariekin. Gainera, Iruñeko Orfeoiak eta Miguel Arrospide Xaramela Taldeak kontzertua eskainiko du, Biltzar Jauregiko Auditorioan. 
Baina beste egun batzuetan ere izanen du zer esanik Nafarroak. Hartara, uztailaren 5a Pirinioetako Haranen Eguna izanen da, eta abuztuaren 30a, berriz, Ebroko Erriberaren Eguna. Bi jardunaldion bidez Nafarroaren aniztasuna eman nahi dute ezagutzera, Pirinioetako mendietatik Ebroko lautadetaraino. 

Gainera, Nafarroak ordezkaritza izanen du Uraren Oholtzan; hau da, Expo Zaragoza 2008 Erakusketak topaketarako, eztabaidarako eta hausnarketarako eskainiko duen foroan. Bertan, nazioarteko adituek parte hartuko dute, uraren eta iraunkortasunaren gaineko irtenbideak aurkitze aldera. Foru Komunitateak egun bat izanen du foroan, abuztuaren 26a, uraren kudeaketari eta garapen iraunkorrari buruzko esku-hartzeak ezagutzera emateko. Gainera, uraren gaia hainbat ikuspuntutatik aztertzeko Expo Zaragoza 2008 Erakusketak antolatu dituen aste tematikoetan arlo horretako 5 espezialista jardunen dira. 
Bestalde, uztailaren 12an eta 13an Nafarroako taldeek emankizunak eskainiko dituzte Kulturen Balkoian; hots, Erakusketan parte hartuko duten herrialdeetako folklorea ezagutzera emateko sortutako gunean. Eta larunbatero, Foru Komunitateko musika eta dantza taldeek ikuskizunak eskainiko dituzten Zaragozako erdigunean. Orotara, 14 ikuskizun daude aurreikusita. 
Kontseilariak nabarmendu duenez, “programazio zabalaren bidez Expo Erakusketan parte-hartzerik zabalena izanen duen Komunitatea Nafarroa izan dadin nahi dugu”. 

Sinergien bilaketa
Erakusketa Nafarroatik oso gertu izanen da, eta ondorioz, Nafarroako Gobernuko Kultura eta Turismo Departamentuak, Erakundeekiko Harremanetarako eta Gobernuaren Eledunaren Departamentuarekin elkarlanean, jarduera programa bat diseinatu du, Erakusketak eskainiko dituen aukera kultural eta artistikoak aprobetxatzeko eta aberasteko. 

Zentzu horretan, Expo Zaragoza 2008 Erakusketako arduradunekin lankidetzan jarduten ahalegindu dira, Nafarroako ostatu, zerbitzu eta baliabide turistikoen erabilerari dagokionez, eta baita Erakusketa bera eta Foru Komunitateko zenbait leku bisitatzeko pakete turistiko bateratuak eskaintzeko aukerari dagokionez ere. 
Turismoaren Zuzendaritza Nagusiak sustatu dituen esku-hartzeei dagokienez, honako hauek aipatu ditzakegu: 

1) Expo Zaragoza 2008 Erakusketako bisitarien esku Erriberako eta Nafarroako ostatuak jartzeko erraztasunak ematea. 
2) Gai nagusitzat ura izanen duten jardueren programa antolatzea Nafarroan (Tutera, El Bocal, Errege Bardea...). 

3) Erakusketa dela-eta Nafarroan ostatu hartuko duten bisitariei jardueretan doan parte hartzeko aukera ematea.

Nazioarteko Erakusketei buruzko informazioa

Nazioarteko lehen Erakusketa Londresen egin zuten, 1851n. Arrakasta handia izan zuen, eta ondoren, erakusketa asko egin zituzten, mundu osoan. Bat aipatzekotan, Parisko Erakusketa, 1889koa. Eiffel Dorrea orduan eraiki zuten. Gero eta erakusketa gehiago egiten hasi zirenean, horien maiztasuna kontrolatzeko beharra sortu zen, eta hartara, 1928an, Bureau International des Expositions (BIE) sortu zuten, xede horretarako. 

Nazioarteko Erakusketek (Zaragozakoa kasu) eta Mundu Erakusketek (horiek ere BIE erakundeak arautzen ditu) zenbait desberdintasun dituzte. Honako hauek, hain justu:

- Mundu Erakusketak 5 urtean behin egiten dituzte, azalera mugarik gabeko esparru batean, eta 6 hilabeteko iraupena izaten dute. Ez dute gai zehatzik izaten. Sevillako “Expo 92” gisa horretakoa izan zen. 

- Nazioarteko Erakusketek (Zaragozakoa kasu) ez dute maiztasun zehatzik, eta hiru hilabeteko iraupena izaten dute. Gehienez ere 25 hektareako esparruan egiten dira, eta gai zehatza izaten dute. 

